
Мінская саборная мячэць 
як цэнтр папулярызацыі 

і захавання мусульманскіх традыцый 
у Беларусі

Установа адукацыі “Беларускі дзяржаўны ўніверсітэт 

культуры і мастацтваў”, Мінск

У сучасным свеце, дзе глабалізацыя становіцца ўсё больш прыкметнай, актуальна звяртаць увагу на пытанні 
аб міжкультурным узаемадзеянні і захаванні традыцый розных культур. Гэтыя працэсы патрабуюць асаблівай 
увагі і глыбокага разумення, каб пазбегнуць страты культурнай разнастайнасці. Міжкультурнае ўзаемадзеянне 
мае як станоўчыя, так і адмоўныя напрамкі. З аднаго боку, яно садзейнічае абмену ведамі, ідэямі і тэхналогіямі 
паміж рознымі культурамі, што можа прывесці да творчага развіцця і ўзаемаразумення. З іншага боку, занадта 
інтэнсіўнае ўздзеянне адной культуры на другую можа выклікаць выцясненне традыцый і каштоўнасцей, якое пры-
вядзе да страты культурнай самабытнасці (поўнай асіміляцыі).

Захаванне традыцый мусульманскай супольнасці ў Рэспубліцы Беларусь адыгрывае важную ролю ў развіцці 
шматнацыянальнага грамадства. Існаванне ў дзяржаве мячэцяў спрыяе захаванню гісторыі беларускіх мусульман, 
рэлігіі, звычаяў і ідэнтычнасці. У артыкуле аўтарам разглядаецца менавіта Мінская саборная мячэць як асноўны 
цэнтр папулярызацыі і захавання культуры мусульман Беларусі. Высвятляюцца ключавыя напрамкі дзейнасці на 
базе мячэці, а таксама асноўныя функцыі.

Ключавыя словы: мячэць, нацыянальная меншасць, мусульманская культура, мусульманская супольнасць, куль-
турная інтэграцыя.

In the modern world, where globalization is becoming more and more noticeable, it is important to pay attention 
to issues of intercultural interaction and preservation of traditions of different cultures. These processes require special 
attention and a deep understanding of how to avoid the loss of cultural diversity. Intercultural interaction has both positive 
and negative sides. On the one hand, it promotes the exchange of knowledge, ideas and technologies between different 
cultures, which can lead to creative development and mutual understanding. On the other hand, too intensive impact 
of one culture on another can lead to the displacement of traditions and values, leading to the loss of cultural identity 
(complete assimilation). 

Preservation of the traditions of the Muslim community in the Republic of Belarus plays an important role in the 
development of a multinational society. The existence of mosques in the state contributes to the preservation of the history of 
Belarusian Muslims, religion, customs and identity. In the article, the author considers Minsk Cathedral Mosque as the main 
center for popularization and preservation of the culture of Muslims in Belarus. Main directions of activities on the basis of the 
Mosque, as well as the main functions, are identified.

У сучасным грамадстве актуалізуюцца пы-
танні па захаванні традыцый і культур розных 
народаў. У гэтым кантэксце асобую ўвагу не-
абходна надаваць захаванню культуры нацыя- 
нальных меншасцей. Культура народаў, якія 
складаюць меншасць у пэўнай краіне ці рэгіё-
не, з’яўляецца неад’емнай часткай агульнага 
культурнага багацця. Усебаковае і мэтанакіра-
ванае зберажэнне гэтай культуры дазваляе 
захаваць цэласнасць і самабытнасць розных 
народаў. Культурная спадчына нацыянальных 
меншасцей не толькі ўзбагачае наш агульны 
культурны досвед, але і спрыяе развіццю між-
культурнага дыялогу і павагі да іншых культур. 
Яна з’яўляецца важным і неад’емным элемен-
там фарміравання талерантнага і шматнацыя-
нальнага грамадства.

Рэспубліка Беларусь, як шматнацыяналь-
ная краіна, ужо спрадвеку славіцца сваёй 
здольнасцю суіснавання розных нацыяналь-
ных меншасцей. У краіне бесканфліктна жы-
вуць прадстаўнікі многіх народаў, якія маюць 
унікальную гісторыю, культуру і традыцыі. 

Адной з нацыянальных груп, якая ўнес-
ла значны ўклад у развіццё культуры і навукі 
Беларусі, з’яўляюцца мусульмане. Шэраг 
прац айчынных даследчыкаў прысвечаны 
вывучэнню гісторыі і культуры мусульман:  
І.Б. Канапацкага “Беларускія татары: мінулае i 
сучаснасць” [1], Л.М. Лыча “У асяроддзі хрыс-
ціянскага свету. Старонкі з гісторыі татарска-
га  жыцця на Беларусі” [2], У.А. Ліхадзедава 
“Беларусь і  мусульманскі свет” [3],  
А.А. Алампіева “Асаблівасці інтэграцыі імігран-
таў-мусульман у сучасным беларускім грамад-
стве” [4], З.І. Канапацкай “Татары ў Беларусі і іх 
культура (XIV–XVII стагоддзі)” [5] і г.д. Аднак у 
сучаснай гуманітарыстыцы недастаткова куль-
туралагічных прац, якія раскрывалі б сучасны 
стан і перспектывы развіцця мусульманскай 
супольнасці ў Беларусі.

Мэта дадзенага артыкула выявіць асноўныя 
напрамкі дзейнасці Мінскай саборнай мячэці.

Гістарычныя перадумовы ўзнікнен-
ня мячэці. Беларускі даследчык Станіслаў 
Дубянецкі адзначае, што першыя прадстаўнікі 
мусульманскай супольнасці з’явіліся на бе-
ларускіх землях з часоў існавання Вялікага 
Княства Літоўскага [6, с. 125]. Пазбегнуць 
поўнай асіміляцыі ў новай для іх дзяржаве 
мусульманам удалося дзякуючы будаўніцтву 
мячэцяў. Мячэці сталі неад’емнай часткай 
беларускай архітэктуры. У мусульманскім 
храме ў самым сканцэнтраваным выглядзе 
прадстаўлена адметнасць этнасу. Мячэць 
была не проста матэрыяльным аб’ектам, 
але і сімвалам веры. Яе вонкавае ўбранне 

адлюстроўвае не толькі архітэктурныя адмет-
насці, але і духоўную культуру мусульман. 
У храме можна зразумець душу народа, бо 
праз калектыўнае дзеянне адбываецца аса-
бістае спасціжэнне духоўных каштоўнасцей, 
асваенне культурнай прасторы, у якой чала-
век здабывае ўласную радавую чалавечую 
сутнасць і ў той жа час застаецца самастой-
ным сапраўдным суб’ектам – асобай.

Галоўная мячэць, якая функцыянуе на тэры-
торыі Рэспублікі Беларусь, –   Мінская сабор-
ная мячэць. Для сучасных мусульман – гэта 
месца захавання не толькі веры, але трады-
цый і культуры. Першыя згадкі пра наяўнасць у 
Мінску мячэці адносяцца да 1599 года. У раёне 
Татарскай слабады Мінска з’явілася драўляная 
мячэць, пазней (пачатак XX ст.) перабудавана 
ў каменную. Аднак у 1949 г. мячэць была зачы-
нена і перададзена Добраахвотнаму тавары-
ству садзейнічання флоту. У 1960-я гады пры 
будаўніцтве гасцініцы “Юбілейная” будынак 
былой мячэці быў канчаткова разбураны [7]. 

У 1997 годзе быў распрацаваны пра-
ект будаўніцтва новай мячэці архітэктарамі  
Б. Аляксандравым і У. Трацэўскім на вуліцы 
Грыбаедава, дзе раней існавала Татарскае 
прадмесце. Будынак сучаснай мячэці ўяўляе 
сабой павялічаную копію мінскага мусуль-
манскага храма, які разбурылі ў савецкія гады. 
Урачыстае адкрыццё саборнай мячэці адбы-
лося ў 2016 г. з удзелам Прэзідэнта Рэспублікі 
Беларусь А.Р. Лукашэнкі і Прэзідэнта Турэцкай 
Рэспублікі Р.Т. Эрдагана. Кіраўнік нашай 
дзяржавы адзначыў: “Беларусь – краіна  
з міралюбным характарам. Мы цэнім мір і 
спакой. Таму мы будуем храмы для ўсіх жа-
даючых канфесій. Мы прытрымліваемся ад-
наго лозунга: любы грамадзянін нашай краі-
ны мае права знайсці сваю дарогу да свайго 
храма. І ніхто не мае права яго прымушаць 
рабіць інакш” [8].

Асноўныя напрамкі дзейнасці Мінскай 
саборнай мячэці. Сёння мінская мячэць ста-
ла сапраўдным цэнтрам развіцця мусульман-
скай культуры ў Беларусі. У ёй існуе ўласная 
бібліятэка, дзе ўся прадстаўленая літарату-
ра праходзіць экспертызу Упаўнаважанага 
па справах рэлігій і нацыянальнасцей. 
Мусульмане, якія не валодаюць арабскай мо-
вай, чытаюць Каран па перакладах.

У 2019 г. на базе мячэці быў створаны пер-
шы ў Рэспубліцы Беларусь Музей ісламу [9]. 
Экспазіцыя складаецца не толькі з прадметаў, 
якія былі набыты ў Беларусі, але і за яе межамі. 
Усе прадстаўленыя артэфакты музея адлю-
строўваюць асаблівасці мусульманскай куль-
туры, мастацтва і навукі. Фонд музея ўвесь час 

папаўняецца каштоўнымі экспанатамі – кас-
цюм асманскага прыдворнага XVI стагоддзя; 
арыгінальнае фота першай Мінскай Саборнай 
мячэці, пабудаванай у 1901 г. і знесенай у 1968 г.  
(фотакартка, зробленая нямецкім салдатам 
у 1942 г.);  касцюм імама Іўеўскай мячэці;  
рукапісныя Караны, кітабы, хамаілы (пера-
дадзены ў фонд татарамі розных рэгіёнаў 
Рэспублікі Беларусь);  сярэдневяковы арабскі 
дырхем VIII стагоддзя н.э.

Адным з асноўных напрамкаў дзейнасці 
мячэці з’яўляецца асвета і культурнае выха-
ванне беларускіх мусульман. Бібліятэка і пер-
шы Музей ісламу ў Беларусі сталі асноўнымі 
элементамі ідэйнага выхавання моладзі і да-
рослых мусульман. У музеі яны могуць пазна-
ёміцца з артэфактамі гісторыі мусульманскай 
супольнасці, адчуць дух мусульман мінулага. 

Вельмі важна, что экспанаты Музея ісла-
му прэзентуюцца не толькі ў мячэці. Так, на-
прыклад, адбылася выстава мусульманскай 
культуры ў Прэзідэнцкай бібліятэцы Рэспублікі 
Беларусь з мэтай узбагаціць уяўленні чыта-
чоў пра культуру мусульманскай супольна-
сці, а таксама прадэманстраваць яе шматвя-
ковую прысутнасць на землях Беларусі. Да 
625-годдзя з’яўлення ісламу на тэрыторыі 
сучаснай Беларусі была прымеркавана вы-
става ў мастацкай галерэі “Універсітэт культу-
ры”. Мерапрыемства мела шырокі грамадскі 
рэзананс. На адкрыцці выставы прысутні-
чалі дыпламатычныя прадстаўнікі іслам-
скіх краін: Дзяржавы Палесціна, Ісламскай 
Рэспублікі Іран, Ісламскай Рэспублікі Пакістан,  
Азербайджанскай Рэспублікі, Сірыйскай 
Арабскай Рэспублікі, Дзяржавы Катар, 
Аб’яднаных Арабскіх Эміратаў. Урачыстае 
права адкрыць выставу было прадстаўлена 
Упаўнаважанаму па справах рэлігій і нацыя-
нальнасцей Рэспублікі Беларусь Аляксандру 
Румоку і муфтыю Абу-Бекіру Шабановічу.

Актыўна развіваецца папулярызацыя 
дзейнасці мячэці ў Мінску праз розныя інтэр-
нэт-пляцоўкі: “Інстаграм”, сайт “islambel.by”. 
Па звестках супрацоўнікаў Мінскай саборнай 
мячэці, статыстыка сайта за 2023 год выглядае 
наступным чынам: на працягу года здзейсне-
на 55.619 наведванняў [10]. 

Рэгулярна на базе мячэці арганізуюцца з’ез-
ды  кіраўнікоў мусульманскіх абшчын з розных 
гарадоў Рэспублікі Беларусь (Іўе, Клецк, Брэст, 
Слонім, Паставы, Смілавічы, Навагрудак, 
Відзы, Маладзечна і г.д.). Пасяджэнні адбы-
ваюцца пад кіраўніцтвам муфтыя Абу-Бекіра 
Шабановіча і членаў муфтыята. Гэта дапама-
гае кансалідацыі мусульманскай супольнас-
ці, а таксама распрацоўцы адзінага напрамку 

захавання і папулярызацыі мусульманскай 
культуры ў сучасным грамадстве. 

Асаблівая ўвага актывістамі Мінскай сабор-
най мячэці надаееца адукацыйнаму напрамку 
дзейнасці. У будынку мячэці створана медрэ-
сэ (нядзельная школа), дзе заняткі праходзяць 
у групах па ўзроставых і гендарных прыкме-
тах кожны тыдзень. Адукацыйная дзейнасць 
не абмяжоўваецца заняткамі на базе мячэці: 
рэгулярна арганізуюцца лекцыі і экскурсіі ў бе-
ларускіх музеях і галерэях. 

Выхаваўча-асветніцкі напрамак дзейнас-
ці Мінскай мячэці рэалізуецца за кошт пра-
вядзення мусульманскіх лагераў. У каніку-
лярны час для дзяцей і падлеткаў розных  
мусульманскіх супольнасцей арганізуюцца 
забаўляльныя і культурна-асветніцкія мера-
прыемствы. Сур’ёзная ўвага надаецца занят-
кам па асновах ісламу. У перыяд функцыяна-
вання лагера ўдзельнікі таксама наведваю-
ць беларускія музеі, тэатры, бібліятэкі, зна-
ёмяцца з артэфактамі беларускай культуры.  
Гэта дапамагае засвойванню беларускіх 
каштоўнасцей праз мастацтва.

На базе мячэці таксама рэалізуюцца роз-
ныя навуковыя мерапрыемствы і развіваюц-
ца шляхі супрацоўніцтва ў гэтым накірунку: 
семінары, форумы, круглыя сталы, канферэн-
цыі. Напрыклад, I Міжнародны форум імя 
Імама Шаміля, круглы стол “Мусульманскі 
свет і славянскі свет – шматвяковы саюз і 
фундамент традыцыйных каштоўнасцей у ас-
нове сучаснай цывілізацыі”, “Маладзёжны 
форум–2020” па тэме “Сучасныя мусуль-
манін і мусульманка – якія яны?”, круглы стол 
“Этнаканфесійны дыялог: рэлігійныя каштоў-
насці як аснова фарміравання ўзаемапавагі і 
брацкіх адносін у грамадзянскай супольнас-
ці”, форум “Рэлігіі ў асэнсаванні праблем адап-
тацыі да змен клімату” і г.д. Арганізоўваюцца 
сустрэчы з найбольш выдатнымі навукоўцамі 
Беларусі, якія працуюць па тэматыцы ўсхо-
дазнаўства, кітабістыкі і постзолатаардын-
скай спадчыны на землях Беларусі (І.А. Сын- 
кава, М.У. Тарэлка, А.А. Любая, С.У. Гры- 
бава). Галоўная мэта падобных сустрэч –  
інтэлектуальнае асэнсаванне такога гістарыч-
нага феномена, як заходнія татары Вялікага 
Княства Літоўскага і мусульманскі субэтнас у 
еўрапейскай дзяржаве эпохі Сярэднявечча.

Узгаданыя формы дзейнасці спрыяюць уз-
нікненню каштоўных ідэй і перспектыў навуко-
вага супрацоўніцтва, даследаванню феномена 
мусульманскай культуры ў сацыякультурнай 
прасторы Беларусі, а таксама стварэнню ды-
ялогавай пляцоўкі для абмеркавання розных 
этнаканфесіянальных пытанняў.

Вельмі актыўна ў мячэці адбываецца вы-
давецкая дзейнасць. Па-першае, выпускаец-
ца традыцыйны часопіс татараў Беларусі –  
“Байрам”. Ён змяшчае ўнікальныя навуко-
выя матэрыялы даследаванняў культуры та-
тараў-мусульман. Чытачам прадстаўляюцца 
гісторыі жыцця актывістаў і імамаў беларускіх 
татараў пачынаючы з ХХ ст. па цяперашні час. 
Таксама публікуюцца артыкулы імамаў му-
сульманскіх абшчын ХХІ ст. Часопіс з’яўляец-
ца актуальным як для людзей, якія цікавяцца 
культурай татараў Беларусі, так і для спецы-
ялістаў у гэтай галіне. Па-другое, выдаюцца 
матэрыялы для больш глыбокага вывучэння 
асноў ісламу. Напрыклад, праца па ісламскім 
багаслоўі – “Тафсір суры Іхлас”. Дадзеная пра-
ца напісана адказным за навукова-даследчы 
аддзел Мусульманскага рэлігійнага аб’яднан-
ня ў Рэспубліцы Беларусь Максатам Авезавым. 
У гэтым выданні прыводзяцца найбольш поў-
ныя тлумачэнні Карана і Суны. Кніга была на-
пісана на арабскай мове і перакладзена на 
рускую, турэцкую і англійскую мовы. Усе вы-
данні Мусульманскага рэлігійнага аб’яднан-
ня распаўсюджваюцца бясплатна, а на сайце 
размяшчаюцца даступныя электронныя версіі.

Заключэнне. Такім чынам, мы паспрабавалі 
выявіць асноўныя напрамкі дзейнасці Мінскай 
саборнай мячэці: адукацыйны, асветніцкі, па-
пулярызацыйны, выхаваўчы, выдавецкі, на-
вуковы, выставачны. У сучасным грамадстве 
Мінская мячэць адыгрывае важную ролю, яна 
выконвае рэлігійныя, кансалідуючыя, асвет-
ніцкія, адукацыйныя і выхаваўчыя функцыі 
для мусульман. Гэта месца, дзе вернікі збіра-
юцца для намазу, чытання Карана, вывучэння 
і захавання традыцый, а таксама для абмену 
думкамі і досведам. Мячэць таксама служы-
ць цэнтрам духоўнага і культурнага развіцця 
мусульманскай супольнасці, дзе праводзяц-
ца лекцыі, канферэнцыі, семінары і іншыя 
мерапрыемствы. Дзякуючы мячэці, мусуль-
мане маюць магчымасць умацоўваць сваю 
веру, атрымліваць новыя веды, удзельнічаць 
у грамадскім жыцці і выхоўваць маладое па-
каленне ў духу цярпімасці, міралюбнасці і па-
вагі да іншых культур і рэлігій. У выніку мячэць  
становіцца не толькі месцам богаслужэння, 
але і цэнтрам духоўнай і сацыяльнай актыў-
насці, які садзейнічае ўмацаванню і развіццю 
мусульманскага грамадства ў сучасным свеце.

Існаванне Мінскай саборнай мячэ-
ці, створанай на яе базе бібліятэкі, музея, 

арганізацыя розных культурных мерапрыем-
стваў, падтрымка рэлігійнай і моўнай адука-
цыі – усё гэта важныя крокі па захаванні куль-
туры мусульманскай супольнасці Беларусі. 
Дзейнасць, якая рэалізуецца на базе мячэ-
ці, забяспечвае абарону правоў мусульман,  
у тым ліку іх правоў на свабоднае выказванне 
ўласнай культуры і рэлігіі. 

Зберажэнне традыцый беларускіх мусуль-
ман з’яўляецца залогам іх самаідэнтыфікацыі і 
ўмацавання іх месца ў грамадстве. Безумоўна, 
гэта неабходна для забеспячэння разнастай-
насці, культурнага плюралізму, захавання 
культурнай самабытнасці і гістарычнай памяці.

Клопат пра традыцыі і культуру беларускіх 
мусульман – адзін з ключавых аспектаў агуль-
най культурнай спадчыны не толькі Рэспублікі 
Беларусь, але і ўсяго чалавецтва. Толькі праз 
павагу і захаванне самабытнасці кожнай куль-
туры можна захаваць гарманічнае і шматна-
цыянальнае грамадства.

